
Mo mánát oččodit biehttaleami? Giellaoččodeami 
álgogeahčastat

Ritva Nystad 
UiT Norgga árktalaš universitehta

Giela oččodeapmi lea unnán dutkojuvvon fáddá sámegielas. Artihkal gieđahallá 
davvisámegiela biehttaleami oččodeami vuollel skuvlaahkásaš mánáid gielas. Davvisámegiela 
biehttalanvearba lea veahkkevearba. Eará gielaid mánáidgiela dutkamušat čájehit ahte 
veahkkevearbbaid oččodeapmi sáhttá leat hástalus unna mánážiidda. Biehttalanvearba 
lea erenomáš eará vearbbaid ja veahkkevearbbaid ektui go das ilbmá persovdna ja lohku, 
muhto áigi ja modus eai boađe ovdan biehttalanvearbbas. DASAGO-prošeavtta mánáidgiela 
teakstačoakkáldaga vuođul čájehan makkár ovdamearkkaid lean gávdnan davvisámegielat 
mánáid gielas. Ovdamearkkaid lean válljen čoakkáldaga nuoramus máná Bikká (2;0.27) 
gielas ja boarrásamos máná Nigá (3;4.13) gielas. Álgogeahčastat mánáid giellamateriálii 
čájeha ahte guktot mánát leaba oččodišgoahtán biehttalancealkagiid. Dán artihkkalis lean 
hábmen golbma hypotesa dan birra mo davvisámegielat mánát oččodit biehttalancealkagiid: 
1. Biehttalanvearba lea vuosttaš veahkkevearba, mii davvisámegielat mánáid gillii ilbmá. 
2. Biehttalanvearbba indikatiivva ovttaidlogu goalmmát persovnna hápmi ii doaibmá 
vuolggahápmin mánáid gielas. 3. Davvisámegiela oččodeaddji mánáidgielas sáhttá leat 
muddu, mas mánát guđđet biehttalanvearbba jietnatkeahttá.  
 
Fáddásánit: mánáidgiella, davvisámegiella, giellaoččodeapmi, biehttaleapmi, syntáksa

1.		 Láidehus

Mánát leat giela boahttevašvuohta. Sii leat giellageavaheaddjit, geat galget fievrri-
dit giela viidásabbot maŋit bulvii. Mánáidgiela ja giellaoččodeami lea mávssolaš 
dutkat go dat buktá dieđuid giellarievdama birra. Dutkan lea ávkin giela kártemii 
ja lea anolaš diehtu jus leaš dárbu árvvoštallat leago mánná bázahallagoahtán 
gielalaččat. Dalle lea vejolaš bargagoahtit áššiin jo árra muttus. 

Dán čállosis guorahalan syntávssalaččat mo vuollel skuvlaahkásaš mánát 
oččodit biehttalanvearbba, mii lea veahkkevearba. Ulbmilin lea ráhkadit hypo-
tesaid dan birra, mo davvisámegielat mánát oččodit biehttalankonstrukšuvnna. 
Biehttalankonstrukšuvnnain oaivvildan syntávssalaš ráhkadusa, masa ollesol
bmuid gielas gullet unnimustá guokte oasi: biehttalanvearba i- ja biehttalanhápmi. 
Biehttalankonstrukšuvnnas biehttalanvearba lea veahkkevearban ja biehttalan-
hápmi ges váldovearban. Ovdamearkkain (1)–(2) leat biehttalankonstrukšuvnnat: 

(1)	  In oainne su.
(2)	  It oaidnán su.

Ovdamearkkas (1) lea preseanssa biehttalankonstrukšuvdna ja ovdamearkkas (2) 
lea preterihta biehttalankonstrukšuvdna. 

Gielain nugo duiskkagielas, eaŋgalasgielas, fránskkagielas ja ruoŧagielas lea 
dávjá sojakeahtes elemeanta, nugo advearba dahje partihkal, mii doaibmá bieht-
talansátnin cealkagis (gč. ovdamearkka dihtii Dahl 1979; Payne 1985; Thornton 
& Tesan 2013). Dákkár sojakeahtes biehttalansániide geavahan namahusa biehtta-
lanelemeanta. Dárogielas lea ovdamearkka dihtii biehttalanelemeantan advearba:

(3)	  Formannen 	 diskuterer 	 ikkje 	 saka 	 i 	 dag.1 
njunušalmmái	 digaštallat.prs	 neg 	 ášši 	 prep	 otne 
’Njunušalmmái ii digaštala ášši otne.’2

Davvisámegiela biehttalansátni lea veahkkevearba, mii sodjá persovnna ja 
logu mielde. Dađi bahábut mánáid giellaoččodeami girjjálašvuhtii leat báhcán 
ráiggážat, mat eai govčča gielaid nugo sámegiela. Dan dihtii lea davvisámegiela 
dutkkadettiin dárbbašlaš ja ávkkálaš váldit vuhtii dan mii eará gielain lea boahtán 
ovdan mánáid giellaoččodeami birra. 

Davvisámegiela biehttalanvearba i- rehkenasto veahkkevearban, iige birge 
okto cealkagis, muhto dárbbaša eará vearbba(id) lassin.3 Ovdamearkkas (1) ja (2) 
lea biehttalanvearba ja váldovearba, muhto biehttalankonstrukšuvnnain sáhttá 
váldovearbba lassin leat eará veahkkevearba (4)–(6): 

 
(4)	  Ovllá ii leat boradan.
(5)	  Ovllá ii lean boradan.
(6)	  Mun in sáhte njuikut.

Cealkagis sáhttet maiddái leat eará veahkkevearbbat, nugo leat-vearba ovdameark
kain (4) ja (5), ja modálaveahkkevearba sáhttit, nugo ovdamearkkas (6). Dát 

1	 Ovdamearka luoikkahuvvon Åfarli ja Eide (2003: 94). 
2	 Buot vierisgiela ovdamearkkain leat mu iežan davvisámegiela jorgalusat. 
3	 Spiehkastagaide gullet ovdamearkka dihtii gažaldagaid vástádusat, nugo: «Gulletgo maid 

dadjen?» «In.»

máksá dan ahte juohke biehttalankonstrukšuvdnii gullet unnimustá guokte oasi 
dahje elemeantta (eaŋ. elements), muhto dávjá leat maiddái eanet oasit. Dása 
máhcan boahtte juhkosis. Mánná ferte oččodit máhtu dan birra, man láhkai dát 
oasážat dahje elemeanttat doibmet fárrolága gihpus. 

Artihkkalis ovdanbuvttán sámegiela oččodeaddji mánáid giellaovda-
mearkkaid ja čájehan makkár biehttalankonstrukšuvnnat leat. UiT Norgga 
árktalaš universitehtas lea DASAGO – Davvisámegiel mánáid giellaovdáneapmi 

– prošeaktajoavku bargan davvisámegiela mánáidgiela kártemiin, ja sii leat maid-
dái ceggen mánáidgiela teakstačoakkáldaga dutkama nammii. Sámegielmánáid 
giellaovdamearkkaid maid dás ovdanbuvttán lean viežžan DASAGO mánáid
gielčoakkáldagas. 

Artihkkalis leat golbma váldooasi. Čilgen álggos vuđolabbot mo biehttaleap-
mi ja veahkkevearbagihput doibmet davvisámegielas. Dasto čilgen oanehaččat 
biehttaleami ilbmama birra mánáidgielas, ja guorahalan mii girjjálašvuođas 
čuožžu biehttaleami ja veahkkevearbbaid oččodeami birra maiddái eará gielain. 
Maŋimužžan suokkardalan mánáidgiela ovdamearkkaid maid lean gávdnan 
DASAGO-prošeavtta mánáidgiela teakstačoakkáldagas. Ovdalaš dutkamušaid ja 
mánáidgiela ovdamearkkaid vuođul huksen hypotesaid davvisámegielat mánáid 
biehttalankonstrukšuvnna oččodeami birra.

2.		 Davvisámegiela biehttalancealkka

Sámegiella gullá urálalaš gielaide, oktan suomagielain, kvenagielain, gárjilgielain, 
esttegielain, uŋgáragielain, namuhan dihtii moadde giela. Miestamo ja earát 
(2015) dieđuštit giellatypologalaččat makkár mihtilmasvuođat biehttaleamis leat 
urálalaš gielain. Okta mihtilmasvuohta lea ahte biehttalansátni lea veahkkevearba: 

Another special typological feature in the Uralic language family is the use of 
a negative auxiliary verbs to express negation in clauses. In negative auxiliary 
constructions, the marking of verbal categories is distributed over the words 
that make up the verbal predicate in a clause. (Miestamo ja earát 2015: 12.)

Dát doallá deaivása maiddái davvisámegiela hárrái. Árbevirolaččat davvisáme
giela finihttavuhtii lea čadnon persovdna, lohku, áigi ja modus, ja finihttavearba 



36 Ritva Nystad

sodjá dáid mielde (Nielsen 1979 (1926–1929); Nickel & Sammallahti 2011). Dát 
guoská maiddái veahkkevearbbaide, mat sáhttet doaibmat cealkaga finihttavear-
ban. Dát almmatge ii doala ollásit deaivása. 

Davvisámegiela veahkkevearbbat leat: biehttalanvearba, leat-vearba ja modála 
veahkkevearbbat. Leat-vearba sáhttá maiddái doaibmat kopulavearban, muhto 
dalle dat lea cealkaga váldovearban, iige das leat veahkkevearbafunkšuvdna.4 Dán 
golmma veahkkevearbašlájas biehttalanvearba lea erenomáš, go dat sodjá dušše 
persovnna ja logu mielde, ja spiehkasta danin eará veahkkevearbbain. Biehttalan-
vearba okto ii muital maidege áiggi iige modusa birra. 

(7)	  Don it oastte girjji.
(8)	  Don it oastán girjji.
(9)	  Don it oasttáše girjji.

Go biehttalankonstrukšuvdna almmuha indikatiivva preseanssa (7), de vearbbas 
mii čuovvu biehttalanvearbba lea konnegatiivva hápmi, ja lea imperatiivva 2. 
persovnna ovttaidlogu homonymiija. Jus biehttalankonstrukšuvdna almmuha in-
dikatiivva preterihta (8), de lea vearbbas mii čuovvu biehttalanvearbba perfeavtta 
partisihpa hápmi. Indikatiivvas ii leat davvisámegielas sierra modusdovddaldat. 
Konditionála modusdovddaldat lea -š- ja ovdamearka (9) čájeha ahte modus-
dovddaldat ii boađe ovdan biehttalanvearbbas, muhto baicce dan vearbbas mii 
čuovvu biehttalanvearbba.5 

Fuomáš ahte biehttalankonstrukšuvnnas dušše biehttalanvearba sodjá per
sovnna ja logu mielde. Vearba mii čuovvu biehttalanvearbba ges ii soja ja rehke-
nasto infinihttahápmin. Dát doallá deaivása maiddái dalle go cealkagis leat eará 
veahkkevearbbat. 

(10)	  Niillas ii sáhte čuoigat. 
(11)	  Sunná ii lean vuolgán. 
(12)	  Eanu ii leat šaddan fitnat. 

4	 Go leat-vearba doaibmá kopulavearban, de čatná oktii ovdamearkka dihtii cealkaga subjeavtta 
ja predikatiivva, omd. Kirste-áhkku lea siivui. 

5	 Eará davvisámegiela suopmaniin: –l– ja –livčč– (Nickel & Sammallahti 2011: 52).

Ovdamearkkas (10) modálavearbbas sáhte lea konnegatiivva hápmi. Ovdameark
kas (11) leat-vearbbas lea perfeavtta partisihpa hápmi. Ovdamearkkas (12) buot 
davvisámegiela veahkkevearbašlájat leat seamma vearbagihpus: biehttalanvearba, 
leat-vearba ja modálaveahkkevearba. 

Veahkkevearbbat eai boađe hiluid háluid cealkagis. Dain lea siskkáldas ortnet, 
man Svonni (2011/2012: 38) govahallá čuovvovažžan:6 

(13)	  (Neg) > (Aux) > (Mod) > V 

Veahkkevearbašlájaid siskkáldas ortnega Svonni (2011/2012) govvida hierárkka-
laččat, mas biehttalanvearba lea bajimužžan ja váldovearba lea vuolimužžan. 
Ruođut mearkkašit dan ahte veahkkevearbbat eai leat bákkolaččat, muhto go 
gávdnojit cealkagis, de daid vuođđoortnet lea nugo (13). Go biehttalanvearba 
gávdno cealkagis, de dan maŋis sáhttá čuovvut jogo leat-vearba dahje modála 
veahkkevearba, dahje goappašagat. 

Svonni (2015) bokte juohke vearbbas, mii čuovvu veahkkevearbba, lea dihto 
hápmi. Biehttalanvearbba čuovvu vearba konnegatiivva hámis dahje perfeavtta 
partisihpa hámis. Veahkkevearbba leat čuovvu vearba perfeavtta partisihpa 
hámis dahje aktio essiiva. Modála veahkkevearbba čuovvu vearba infinitiivva 
hámis. (Svonni 2015: 163.) Dan dihtii cealkagat, mat eai čuovo veahkkevearbbaid 
siskkáldas ortnega nugo (14), gártet eahpegrammáhtalažžan:

(14)	  *Eanu leat ii šaddan fitnat.

Miestamo ja earát (2015: 13) čilgejit ahte buot máilmmi gielain gávdno vuohki 
mo biehttaleami sáhttá almmuhit cealkagis. Dán čállosa ulbmilin lea guorahallat 
man láhkai mánát oččodit nu gohčoduvvon standárdabiehttaleami (eaŋ. standard 
negation). Miestamo (2007: 553) čilgehusa mielde standárdabiehttaleapmi lea ieš-
guđet gielaid vuođđovuohki ráhkadit biehttalancealkaga muitalancealkagis, mii 
lea váldocealkka (gč. maiddái Miestamo 2004; 2005; 2010).

Davvisámegiela standárdabiehttaleapmi ráhkaduvvo biehttalanvearbbas 
i- oktan biehttalanhámiin. Ovdamearkkas (15a) lea muitalancealkka, mas sáhttá 
ráhkadit biehttalancealkaga (15b), ja dát vástida standárdabiehttaleapmái.

6	 Dás Neg máksá biehttaleami, Aux lea veahkkevearba (leat-vearba), Mod lea modála 
veahkkevearba ja V lea váldovearba. 

(15)	  a. Hánná lávlu.		  b. Hánná ii lávllo.

Buot biehttalankonstrukšuvnnat, maid dássážii lean ovdanbuktán, leat standár-
dabiehttaleamit. Dat lea maiddái dákkár biehttalankonstrukšuvdna, masa dán 
čállosis áiggun hukset hypotesa.

3.		 Man árrat biehttaleapmi ilbmá?

Biehttaleapmi lea dan mađe dehálaš gulahallangaskaoapmi ahte mánát dovddahit 
biehttaleami jo árrat, álggos sániid hága, nugo oaivvi šluvgimiin dahje eará seav-
vagiiguin (Dimroth 2010: 42). 

Guidetti (2005) váldá vuhtii sihke giela hámi ja pragmáhtalaš beliid, go 
guorahallá man láhkai mánát gaskkal 1;4 ja 3;0 jagi geavahit seavvagiid ja giela 
almmuhan dihtii biehttaleami ja mieđiheami. Su dutkamušas boahtá ovdan ahte 
vaikko giella oppalaččat lea deháleamos gaskaoapmi, de birrasii jahkásažžan 
seavvagat ledje dehálepmosat ja dađistaga ges giella. Vaikko giella lei dábáleamos 
gaskaoapmi birrasii golmmajahkásažžan, de muhtun mánát ain geavahedje maid-
dái seavvagiid biehttaleami ja mieđiheami dovddaheamis. (Guidetti 2005: 921.) 

Biehttaleami oččodeapmi leage máŋggabealat proseassa, iige dat álggos govč
ča buot beliid, mat ollesolbmuid gielas gávdnojit (Dimroth 2010: 42). Dimroth 
(2010: 44) čujuha čuovvovaš váldokategoriijaide biehttaleami oččodeamis:

 
A.	 Hilgun (eaŋ. rejection/refusal)
B.	 Objeavttaid jávkan / Objeavttaid gávdnameahttunvuohta / Vuordámušaid 

ollašuvvameahttunvuohta (eaŋ. disappearance/nonexistence / unfullfilled 
expectation) 

C.	 Biehttaleapmi (eaŋ. denial) 

Mánáid biehttaleami dovddaheapmi álgá dilálašvuođaid ja objeavttaid hilgumiin, 
go mánná ovdamearkka dihtii jorgala oaivvi eret, hoigá gieđaiguin eret muhtun 
biergasa, dahje ii mieđit dilálašvuhtii (Dimroth 2010: 44). 

Gielalaččat mánát geavahišgohtet biehttaleami jo ovttasánimuttus, ja eaŋga-
lasgiela oččodeaddji mánáin dát hápmi lea no (Salehuddin 2012: 181). 

Árracealkkamuttus mánát ovttastišgohtet guokte sáni, ja guđđet dalle 
dábálaččat funkšuvdnasániid, nugo artihkkaliid, pre- ja postposišuvnnaid ja 
veahkkevearbbaid eret (Brown 1973).7 Dán muttus mánát kommenterejit objeavt-
taid jávkama dahje gávdnameahttunvuođa, eaŋgalasgillii ovdamearkka dihtii no 
pocket (Dimroth 2010: 46–47). Váddásamos lea dakkár biehttaleapmi, mii guoská 
dasa leago muhtun dajaldat duohta vai ii, nugo Dimroth (2010: 45) čilge: «The 
last function of negation to appear developmentally is DENIAL, used to negate 
the truth of a statement, in the beginning mainly expressing facts in the world.» 

Davvisámegiela finihtta vearbahámiid oččodeami lea dutkan Ijäs (2011). Son 
čállá nákkosgirjjistis biehttalanvearbba ovttaidlogu 3. persovnna ii leat máná 
vuosttaš biehttalanvearba mii materiálii ihtá, ja mánná lei badjelaš beannotjahká
saš (1;6.16) go dat iđii (Ijäs 2011: 168, 172). Ijäsa (2011) dutkamuša geahčadan ea-
net boahtte juhkosis, mas maiddái čujuhan suomagiela oččodeami dutkamušaide. 

4.	 	Biehttaleapmi, veahkkevearbbat ja daid oččo-
deapmi – geahčastat girjjálašvuhtii 

Máilmmi gielain leat iešguđetge biehttalanelemeanttat. Dahl (1979) ja Payne 
(1985) juohkiba biehttalanelemeanttaid čuovvovaš váldojoavkkuide:8 

	 (i)	 advearbba lágan partihkkalat
	(ii)	 morfologalaš biehttaleapmi 
	(iii)	 biehttalanveahkkevearbbat

Dás guoskkahan dušše (i) ja (iii). Advearbbat dahje partihkkalat leat sojakeah-
tes elemeanttat mat doibmet biehttalanelemeantan gielain nugo duiskkagielas, 
fránskkagielas, ruoŧagielas ja eaŋgalasgielas (gč. ovdamearkka dihtii Payne 1985; 

7	 Muddu, mas mánát guđđet funkšuvdnasániid, gohčoduvvo maiddái telegráfalaš hállamin (eaŋ. 
telegraphic speech) (Brown 1973).

8	 Miestamo (2005) lea ráhkadan earálágan juhkosa, mas sirre gielaid symmetralaš ja 
eahpesymmetralaš biehttaleami vuođul. Suomagiella gullá gielaide main lea eahpesymmetralaš 
biehttaleapmi, ja dákkár vuollejoavkku namman Miestamo geavaha A/Fin/NegVerb. Eanet 
dieđuid várás geahča maiddái Miestamo ja earát (2015), mas čállit govahallet standárdabieht-
taleami urálalaš gielain. 

Dahl 1979; Thornton & Tesan 2013; Lust 2006). Stuorimus oassi mánáidgiela 
biehttaleami dutkamis lea čállon indoeurohpálaš gielaid vuođul. 

Urálalaš giellajovkui gullevaš gielain nugo sámegielas ja suomagielas lea 
biehttalanvearba veahkkevearba, ja dát gielat fas leat ožžon unnibuš fuomášumi 
mánáidgiela girjjálašvuođas, vaikko muhtun dutkamušat gávdnojit (suomagiela 
várás gč. ovdamearkka dihtii Toivainen 1997; davvisámegiela várás gč. Ijäs 2011). 
Suomagiela ja sámegiela dutkamušat maid dás geahčadan eai leat syntávssalaš 
dutkamušat, muhto dieđut mat dain bohtet ovdan biehttalanvearbba birra ja eará 
vearbahámiid morfologiija oččodeami birra, sáhttet almmatge leat ávkin hypote-
said huksemii.

4.1	 	Biehttaleami oččodeami muttut

Biehttaleami oččodeapmi ii leat ođđa fáddá mánáid giellaoččodeami girjjá
lašvuođas. Dás ovdanbuvttán guokte lahkonanvuogi, mat leat ožžon ollu 
fuomášumi. Álggos čilgen mas dát lahkonanvuogit leat vuolgán.

Dálá dutkamušat leat vuođđuduvvon dutkamušaide maid Klima ja Bellugi 
(1966) ja Bellugi (1967) čađahedje 1960-logus eaŋgalasgielat mánáid biehttaleami 
oččodeami birra. Eaŋgalasgielas biehttalanelemeanta sáhttá leat sihke advear-
ba not ja veahkkevearba n’t, nugo doesn’t, can’t, won’t, ja ollesolbmot geavahit 
dábálaččat maŋit hámiid (Thornton & Tesan 2013: 367). Nu sáhttáge eaŋgalasgie-
la standárdabiehttaleami hukset guovtti láhkai.9 

Nákkosgirjjistis Bellugi (1967) ovdanbuktá golmma máná (Adam, Eve ja 
Sarah) giellamateriála, mas mánáid giella lea báddejuvvon guhkit áiggi badjel. Son 
evttoha golbma muttu eaŋgalasgiela biehttaleami oččodeapmái eaŋgalasgielas. 
Vuosttaš muttus mánát geavahit not ja no. Biehttalanelemeanta lea ovddemužžan 
dadjamušas ja subjeaktasánit eai geavahuvvo. Nuppi muttus biehttalanelemeanttat 
not ja no leat dadjamušaid siste. Dat geavahuvvojit oktan vearbbain ja dán muttus 

9	 Eaŋgalasgielas seamma biehttalancealkaga sáhttá dovddahit guovtti láhkai:  
 

  I        do     not     want      cake. 
1sg    aux   neg  háliidit  gáhku 
’Mun in háliit gáhku.’

  I      don’t     want       cake.  
1sg    neg    háliidit   gáhku 
’Mun in háliit gáhku.’

	 Go geavaha advearbahámi not veahkkevearbahámi n’t sajis, de eaŋgalasgiella gáibida sadjedoalli 
veahkkevearbba do (eaŋ. dummy element) vai cealkka šaddá grammáhtalažžan (gč. ovdameark
ka dihtii Thornton & Tesan 2013: 369–370; Goodluck 1991: 116). 

ihtet maiddái guokte biehttalanhámi don’t ja can’t, muhto eará veahkkevearbbat 
eai vel dihtto. Goalmmát muttus ihtet veahkkevearbbat sihke biehttalancealkagiin 
ja miehtecealkagiin. Dán muttus mánát hálddašit kopulavearbba be ’leat’ iešguđet-
ge hámiid ja máhttet geavahit sadjedoalli veahkkevearbba do grammáhtalaččat 
cealkagiin. (Bellugi 1967; gč. maiddái Brown 1973.)

Biehttalanelemeanta lea doaibman gaskaoapmin eará cealkagii guoski áššiid 
suokkardallamis, nugo vearbbaid rivttes sajáiduhttin cealkagii ja áiggi (tempusa) 
oččodeapmi (Dimroth 2010: 40). Dutkit leat dađistaga válddáhallan eaŋgalasgiela 
biehttaleami oččodeami iešguđetge muttuid ja viggan čilget manin biehttaleami 
oččodeapmi orru leamen nu moalkái mánáide (Dimroth 2010). Erenomážit okta 
evttohus lea ožžon ollu fuomášumi, ja dat guoská dan gažaldahkii ahte rahčetgo 
mánát áiggi ja finihttavuođa hálddašemiin cealkagis.

4.2	 	Moalkás veahkkevearbbat

4.2.1	 Áigi ja finihttavuohta leat váddásat 

Wexler (1994) ja Harris ja Wexler (1996) čuoččuhit ahte mánáid giellaoččodeamis 
gávdno molssaevttolaš infinitiivva muddu (eaŋ. optional infinitive stage). Gažaldat 
lea manne mánát dávjá geavahit infinitiivvaid cealkagiinniset eaŋgalasgielas (16a), 
go ollesolbmuid gielas lea finihttavearbba, ja eará gearddi fas geavahit finihtta
vearbba (16b) seamma láhkai go ollesolbmot (Harris & Wexler 1996: 1):

(16)	 a. She   go.			   b. She   goes. 
	 3sg  mannat	 3sg  manná 
	 ’Son mannat.’	 ’Son manná.’

Harris ja Wexler (1996: 6) čuoččuheaba dán muttu gávdnot fránskkagielas, duisk
kagielas, hollánddagielas ja ruoŧa-, dánskka- ja dárogielas. Dánskkagielas finihtta
vearbba posišuvdna lea ovdamearkka dihtii biehttalanelemeantta gurut bealde 
(17b) cealkagis, muhto go mánáid gielas báhcá biehttalanelemeantta olgeš beallai, 
de das lea infinihttahápmi (17a):10

10	 Ovdamearka luoikkahuvvon Wexler (1994: 326).

(17)	 a. det    ikke    vaere	 b. det         er        ikke   den    der
	 dat   neg   leat.inf 	 dat    leat.prs   neg   det   diet
	 ’Dat ii leat.’	 ’Dat ii leat diet.’

Wexler (1994) oaivvilda ahte molssaevttolaš infinitiivva muttus mánát eai vel 
hálddaš áiggi, eaige finihttavuođa geavahusa. Dan dihtii mánát molssaevttolaččat 
geavahit finihtta- ja infinihttahámiid, ja nu gártá ge muhtumin infinihttahápmi 
finihttahámi sadjái. Go mánát deivet geavahit finihttavearbba, de sajáiduhttet dan 
rivttes posišuvdnii cealkagis. Dán muttus mánát eai dieđe ahte go matriksacealka-
gis lea dušše váldovearba okto, de dat ii oaččo leat infinihttavearba. Vearba fertešii 
baicce leat finihttavearba. (Wexler 1994: 308, 311–312.) Dát lahkonanvuohki lea 
ožžon ollu fuomášumi, muhto eai buohkat guorras dán čilgehussii. Eará mánáid
giela dutkit, nugo Boser (1997a), evttohit nuppelágan lahkoneami dasa manin 
mánát orrot seaguheamin finihtta- ja infinihttahámiid. 

4.2.2	 Mánát rahčet veahkkevearbbaid dovddahemiin 

Nuppi lahkonanvuogis áiggi dovddaheapmi ii leat váttisvuohtan, nugo molssa
evttolaš infinitiivva hypotesas čuoččuhuvvo, muhto čuolbma guoská baicce 
veahkkevearbbaid jietnadeapmái mánáidgielas. Boser (1997a) oaivvilda mánáin 
leat váttisvuođat veahkkevearbbaid dovddahemiin, namalassii ahte veahkkevear-
ba sáhttá smávit mánáid gielas báhcit jietnatkeahttá (gč. maiddái Boser 1997b; 
Boser ja earát 1992). Hypotesa gohčoduvvo nolla veahkkevearba hypotesan (eaŋ. 
Null Aux hypothesis) (Boser 1997a: 178–179). 

Boser (1997a: 179) čuoččuha duiskkagiela oččodeaddji mánáid diehtit finiht-
tavuođa birra, muhto giela morfologalaš, leksikála ja pragmáhtalaš beliid oahppan 
sáhttá dagahit ahte mánáin báhcá veahkkevearba jietnatkeahttá. Son dadjá čielga 
oktavuođa gávdnot vearbbaid finihttavuođa gaskkas ja daid sajáiduhttimis ceal
kagii, ja ákkastallá mánáid dovdat sihke finihttavearbba ja infinihttavearbba saji 
cealkagis (Boser 1997a: 180–181). Su materiála analiissain čielgá ahte mánát 
eanaš gerddiid buvttadit infinihttahámiid seamma konteavsttain go ollesolbmot, 
mii máksá dan ahte su oainnu mielde mánát eai sajáiduhte vearbbaid summal 
cealkagii, muhto dasa gávdno álo sivva (Boser 1997a: 183). 

Ášši ii leat nu ahte mánáin álggos eai obanassiige leat veahkkevearbbat 
gielasteaset, ja ahte dat fáhkka galggašedje ihtet gillii, muhto veahkkevearb-
baid geavahus lassána baicce dađistaga (Boser 1997a: 180). Boser (1997a: 186) 

fuomášuhttá ahte ollesolbmuid gielas lea muhtun konteavsttain áibbas ortnegis 
guođđit veahkkevearbba cealkagis, nugo ellipttalaš konstrukšuvnnas ja maiddái 
dakkár konteavsttain main čujuhuvvo ovddit cealkagii. Ollesolbmuid ja mánáid 
gaskasaš erohus lea ahte mánát buvttadit eanet dakkár cealkagiid go dás lea 
namuhuvvon, ja mánát buvttadit dakkár cealkagiid maiddái rivttes konteavstta 
váilludettiin (Boser 1997a: 183). 

Dát máksá ahte Boser (1997a) oaivvilda mánáid siskkáldas gielalaš máhtu leat 
oalle seammasullasaš ollesolbmuid máhtuin, muhto mánát fertejit cealkkastruk-
tuvrra lassin oččodit máhtu cealkagiid konteavsttalaš ja pragmáhtalaš beliid birra, 
ovdal go cealkagat šaddet ollesolbmuid giela láhkai.

4.2.3	 Eará bealit biehttaleami ja veahkkevearbbaid oččodeamis

Eaŋgalasgielas biehttaleami oččodeamis leat iešguđetge muttut, nugo lea boahtán 
ovdan Klima ja Bellugi (1966) ja Bellugi (1967) dutkamušain. Vuosttaš muttus 
biehttaleapmi lea ovddemužžan dadjosis, nuppi muttus gávdno cealkaga siste ja 
goalmmát muttus geavahuvvo ollesolbmuid láhkai dadjamušas. 

Cealkkabiehttaleapmi (eaŋ. sentential negation) lea dakkár, mas olmmoš 
biehttala dihto čuoččuhusa duohtavuođa dahje riektavuođa, ja biehttalan
elemeanta lea cealkkasiskkáldas (Dimroth 2010: 53–56). Ovdamearkkas (18) lea 
davvisámegiela cealkkabiehttaleapmi: 

(18)	  Spábba ii leat ruoná. 

Mánáidgiela dutkit leat digaštallan leatgo mánáid álgobiehttalansánit duođai 
cealkkabiehttaleapmi, vai leago sáhka nuppi lágan biehttaleamis. Anafora bieht-
taleapmi (eaŋ. anaphoric negation) guoská eará cealkaga sisdollui, ja dán bieht-
taleamis olmmoš biehttala eará cealkaga sisdoalu, mii dávjá lea ovddit cealkka, 
ja biehttalanelemeanta lea ovddemužžan cealkagis. (Dimroth 2010: 48–50.) Jus 
muhtun dadjá spáppa leat ruonán (19a), de sáhttá davvisámegillii biehttalit anafo-
ralaččat jogo nugo (19b) dahje (19c). Fuomáš maiddái ahte anafora biehttaleapmi 
sáhttá, muhto ii dárbbaš, geavahuvvot ovdal cealkkabiehttaleami (vrd. (19b)): 

(19)	 a. Spábba lea ruoná. 
	 b. Ii, spábba lea fiskat.11

	 c. Aa, spábba ii leat ruoná.12

Mánáidgielas sáhttá leat váttis earuhit anafora biehttaleami cealkkabiehttaleamis. 
Wode (1977) oaivvilda ovdamearkka dihtii mánáid sáhttit geavahit anafora bieht
taleami maiddái cealkkabiehttaleapmin. Dattetge dat ii dáidde doallat deaivása 
buot gielaid ektui (Dimroth 2010: 48–49). Gažaldat lea, leago mánáid álgobieht-
taleapmi anafora biehttaleapmi vai cealkkabiehttaleapmi. Eará deaŧalaš gažaldagat 
mánáid giellaoččodeamis gusket veahkkevearbbaid oččodeapmái. 

Westergaard (2009) fuomášuhttá miellagiddevaš ášši veahkkevearbbaid ja ko-
pulavearbba oččodeamis. Westergaard dutká dárogielat mánáid gažaldatcealkaga 
oččodeami. Son buohtastahttá dan eaŋgalasgiela oččodeaddji mánáiguin ja lea 
geahččan nuppádassii eaŋgalasgielat mánáža Adama gažaldatcealkagiid. 	

Dutkamušas eaŋgalasgiela gažaldatcealkagiin lea jogo veahkkevearba be dahje 
kopulavearba be. Westergaard oaivvilda ahte Rowland ja Pine (2000) leaba badjel-
geahččan kopulavearbba go dutkaba man dávjá mánát guđđet veahkkevearbbaid 
eaŋgalasgiela gažaldatcealkagiin. Kopulavearba ii doaimma veahkkevearban. 
Westergaard fuomášuhttá Rowland ja Pine guoktá leat gieđahallan veahkkevearb
baid ja kopulavearbbaid ovttas mánáža Adama gielas, vaikko daid oččodeami 
galggašii sirret. (Westergaard 2009: 1038.) 

Veahkkevearbbaid hárrái Westergaarda bohtosat sulastahttet buori muddui 
Rowland ja Pine (2000), mas máná gažaldatcealkagiin buori muddui váilot 
veahkkevearbbat. Muhto go váldá vuhtii maiddái be kopulavearban, de čielgá 
ahte Adam geavaha kopulavearbba mealgat dávjjibut go veahkkevearbbaid, ja 
dalle Adam lea ollu deaivilabbot cealkaga rivttes sátneortnegiin. Westergaard 
čuoččuha Adama čielgasit earuhit veahkkevearbbaid ja kopulavearbba geavahusa 
gaskkas. Su analiisa čájeha ahte veahkkevearba váilo ollu dávjjibut go kopulavear-
ba (Westergaard 2009: 1039). 

Ollislaččat Westergaarda (2009) gávnnus máksá dan ahte vaikko leat-vearba 
lea fonehtalaččat sihke veahkkevearban ja kopulavearban, de dat gullet goabbat-
gelágan syntávssalaš ráhkadussii ja mánná diehtá dán. Westergaarda dutkamuš 

11	 Njálmmálašgielas dávjá «Ii-e, spábba lea fiskat».
12	 Maiddái «aa» ja «áá» lea njálmmálaš giella. 

čujuha dan guvlui ahte mánná oččodišgoahtá kopulavearbageavahusa ovdal 
veahkkevearbageavahusa.

4.3	 	Davvisámegiella ja suomagiella

Sámegiela vearbasojahanmorfologiija oččodeami lea dutkan Ijäs (2011), gii 
suokkarda nákkosgirjjistis ovtta guovttegielat, sámegielat ja suomagielat, máná 
vearbasojahanmorfologiija oččodeami.13 Doaba jovssushápmi geavahuvvo 
ollesolbmuidgiela hámi birra, man «mánná lea gullan giellabirrasisttis, ja man 
son dábálaččat joksá áiggi mielde» (Ijäs 2011: 20). Indikatiivva preseanssa ol. 3. 
persovnna hápmi ii lea vuosttaš biehttalanvearba mii ilbmá máná gillii, ja Ijäs 
čállá máná geavahit dán jovssushápmin hámi dan rájes go hápmi ilbmá beannot-
jahkásažžan (Ijäs 2011: 172–174). 

Biehttalanvearbba ol. 1. persovdna in ihtá materiálii máná deavddedettiin 
guokte jagi (2;0.0), ja njeallje mánu maŋŋá (2;4.24–25) dat geavahuvvo jeavd-
dalaččat (Ijäs 2011: 168–170). Biehttalanvearbba ol. 2. persovnna jovssushápmi 
it ihtá maiddái sullii njeallje mánu maŋŋá vuosttaš vearbahámi ilbmama (2;4.1), 
muhto ovdal dán geavahuvvo biehttalanvearbba ol. 3. persovdna ii jovssushámi it 
sajis (Ijäs 2011: 170–172). 

Lea čalbmáičuohcci ahte biehttalanvearbba ol. 3. persovnna oččodeamis eai 
gávdno seammalágan ráiggážat, nugo dat mat vuhttojit biehttalanvearbba ol. 1. 
persovnna ja ol. 2. persovnna hámiid oččodeamis, mas mánná álggos geavaha 
eará hámi go jovssushámi (vrd. Ijäs 2011: 170, 172, 174). 

Nubbi sámi mánáidgiela dutkamuš, mas bohtet ovdan dieđut biehttaleami 
oččodeamis, gieđahallá boarrásat mánáid giela. Svonni (1993) dutká Ruoŧa beale 
sámegielat skuvlamánáid giela ja suokkarda nákkosgirjjistis, man vuđolaččat okta
nuppelot skuvlaahkásaš davvisámegielat máná hálddašit giela iešguđetge beliid. 

Svonni (1993) lea dárkkistan man bures mánát dovdet biehttalankon
strukšuvnna. Son lea válljen dárkkistit juhkat ja borrat preseanssa ja preterihta 
biehttalankonstrukšuvnna, main biehttalanvearba lea ol. 1. persovdna (in juga, 
in juhkan) ja ol. 3. persovdna (ii juga, ii juhkan) ja perfeavtta konstrukšuvnna 
(in leat juhkan, ii leat juhkan). Pluskvamperfeavtta konstrukšuvnnas guorahallá 

13	 Maiddái Bals (2002) dutká davvisámegielmánáid morfologiija oččodeami. 
Váldofágadutkamušastis son guorahallá Guovdageainnu suopmana guovddáškonsonánttaid 
oččodeami. 

biehttalanvearbba ol. 1. persovnna (in lean juhkan). Son lea maiddái dárkkistan 
konditionála ol. 3. persovnna konstrukšuvnna (ii jugaše/jugale).14 

Svonni (1993) čállá ahte oppa lohkái guhtta máná dan oktanuppelogi gaskkas 
dovdet buot biehttalankonstrukšuvnnaid, golbma máná rahčet muhtun kon
strukšuvnnaiguin, ja guokte máná eaba hálddaš biehttalankonstrukšuvnnaid. 
Dan golmma mánás, geat rahčet muhtun biehttalankonstrukšuvnnaiguin, okta 
mánná hálddaša masá buot konstrukšuvnnaid, earret go pluskvamperfeavtta ja 
konditionála biehttalankonstrukšuvnna. Nubbi mánná ii hálddaš perfeavtta, plus
kvamperfeavtta, iige konditionála biehttalankonstrukšuvnna. Goalmmát mánná 
ges hálddaša dušše konstrukšuvnnaid, main biehttalanvearbbas lea 3. persovnna 
hápmi. Son ii hálddaš preseanssa, preterihta, perfeavtta iige pluskvamperfeavtta 
biehttalankonstrukšuvnnaid main lea 1. persovnna hápmi. (Svonni 1993: 152.) 

Guokte máná eaba hálddaš biehttalankonstrukšuvnnaid. Svonni čilge makkár 
konstrukšuvnnaid mánát, geat rahčet, geavahit:

Dábálaš meattáhus lea geavahit biehttalanvearbba ovttaidlogu 3. persovnna 
hámi (ii), ja seammás maiddái sojahit váldovearbba persovnna mielde (dahje 
man nu eará láhkai sojahit vearbba), omd. *ii jugai (’son ii juhkan’) (Svonni 
1993: 152).15

Mánát, geat rahčet biehttalankonstrukšuvnnain, geavahit eará hámi jovssushámi 
sajis. Svonni ákkastallá dáid mánáid geavahit biehttalanvearbba ol. 3. persovnna ii 
dan sajis go ol. 1. persovnna in ruoŧagiela málle mielde, dego dat livččii sojakeah-
tes biehttalanpartihkal inte (1993: 152–153). 

Svonni (1993) dutkamušas vuhtto ahte mánát, geain lea nana sámegiella, dov-
det biehttalankonstrukšuvnna, go fas muhtun mánáide biehttalankonstrukšuvdna 
lea hástaleaddji. Dutkamuš čujuha dan guvlui ahte mađe máŋggadáfot biehtta-
lankonstrukšuvnnat leat, dađe váddásabbot lea mánáide daid hálddašit.

14	 Svonni (1993) lea dárkkistan imperatiivva du. 2. persovnna ale ja ml. 2. persovnna allet. Buot 11 
máná hálddašit imperatiivva du. 2. persovnna biehttalankonstrukšuvnna. Dan 11 mánás dušše 
golmmas eai hálddaš imperatiivva ml. 2. persovnna biehttalankonstrukšuvnna. Imperatiivva 
biehttalankonstrukšuvnnat eai gula standárdabiehttaleami dohpagii, inge mun dan dihtii leat 
váldán daid vuhtii dán čállosis. 

15	 Mu jorgalus ruoŧagielas: «En vanlig felaktig användning av negeringsformerna är att använda 
nektningsverbet i 3p sg (ii) och samtidigt böja huvudverbet efter person (eller på någåt annat 
sätt), t ex *ii jugai ’(hon/han drack inte’)» (Svonni 1993: 152).

Suoma mánáidgiela morfologiija oččodeami lea dutkan Toivainen (1997). 
Toivainen dutká gaskkal jahkásaš ja gitta lagabui njealjejahkásaš suomagielat 
mánáid giellaoččodeami, ja suokkarda sihke nomeniid ja vearbahámiid oččodea-
mi. Materiála vuođđun leat 25 máná, mas Toivainen lea rehkenastán goas iešguđet 
sojahangehčosat ilbmet mánáid gillii. 

Toivainena (1997: 106–108) listtas boahtá ovdan makkár ortnegis vuosttaš 
vearbahámit ihtet su dutkanmateriálas.16 Ovddemužžan, badjelaš jahkásažžan, ihtá 
preseanssa ol. 3. persovnna hápmi (20) ja imperatiivva 2. persovnna hápmi (21): 

 
(20)	  nukku-u.	 (1;3) 

	 oađđit-pres:3sg
	 ’Oađđá.’

(21)	  ota!	 (1;3)
	 váldit:imp:2s
	 ’Váldde.’

Dan maŋŋá ihtá preseanssa biehttalankonstrukšuvdna, mas biehttalanvearbbas 
lea ol. 3. persovnna hápmi ja konnegatiivva váldovearba (22). Dasto čuovvu pre-
terihta biehttalankonstrukšuvdna (23), mas biehttalanvearbbas lea ol. 3. persovn
na hápmi ja seammás maid preseanssa ol. 1. persovnna hápmi (24) (Toivainen 
1997: 106–107): 

(22)	   ei 	                      ota	 (1;3)
	 neg.3sg       váldit:pres 
	 ’Ii váldde.’

(23)	   ei 	              men-ny-kää	 (1;4)
	 neg.3sg        mannat-neg:pret-neg:cl
	 ’Ii mannan[ge suohkku juolgái].’

(24)	  mene-n.	 (1;4)
	 mannat-1sg
	 ’Manan.’

16	 Toivainen (1997) geavaha neg:pres ja neg:nonpast (preseanssa biehttaleami) konnegatiivva 
sajis, muhto dat mákset dan seamma. 

Dađistaga ihtet preterihta ol. 3. persovnna hápmi (25), perfeavtta konstrukšuvdna 
(26), ja preseanssa biehttalankonstrukšuvdna (27), mas biehttalanvearbbas lea ol. 
1. persovnna hápmi ja váldovearbbas lea konnegatiivva hápmi (Toivainen 1997: 
106–107):
 

(25)	  men-i.	 (1;6)
	 mannat-pret:3sg
	 ’Manai.’

(26)	   on… 	    tuo-lla           ol-lut 	           kuusi	 (1;8)
	 aux:leat:pres     duoppe    leat-perf.part    guossa
	 ’Duoppe lea leamaš guossa.’

(27)	  e-n 	   mene-[k] 	   Kimmo-n      kanssa koulu-un.	(1;10)
	 neg-1sg  mannat:neg:nonpast  Kimmo-gen mielde skuvla-ill
	 ’In mana Kimmo mielde skuvlii.’

Sullii bealgoalmmátjahkásažžan mánát geavahit maiddái pluskvamperfeavtta 
konstrukšuvnna (28) (Toivainen 1997: 107): 

(28)	  oho kun	     hinuri	 ol-i 	       men-nyt 	 (2;7)
	 oho go:conj  kránabiila  leat-aux-pret      mannat-perf.part
	 ’Oho, go kránabiila lei vuodján [meattá].’

Toivainena dutkamušas boahtá ovdan ahte mánáid gielas ilbmet viehka árrat 
dakkár vearbahámit, mat gusket biehttalankonstrukšuvnna konnegatiivva hámi 
buvttadeapmái. Preseanssa hápmi,  mii vástida vearbba konnegatiivva hápmái 
biehttalankonstrukšuvnnas, ja imperatiivva hápmi ilbmet oktanaga ja nu dahká 
maiddái preseanssa biehttalankonstrukšuvdna. 

Listtas boahtá ovdan ahte biehttalanvearba lea vuosttaš veahkkevearba, mii 
suomagielat mánáid gillii ihtá Toivainena materiálas (Toivainen 1997: 106–108). 
Toivainen fuomášuhttá pluskvamperfeavtta miehtehámiid leat váddásat mánáide, 
eaige mánát vel badjelaš beannotjahkásažžan hálddaš daid, muhto geavahit baicce 
perfeavtta (Toivainen 1997: 150–152). Son ii merke iežas listii goas perfeavtta ja 

pluskvamperfeavtta biehttalankonstrukšuvnnat ilbmet (buot vearbahámiid várás 
gč. Toivainen 1997: 106–108).

Dán rádjai čállosis lean ovdanbuktán man láhkai standárdabiehttaleapmi doai
bmá davvisámegielas. Lean geahčadan eará gielaid biehttaleami ja veahkkevearb
baid oččodeami, ja lean guoskkahan suomagiela ja davvisámegiela mánáidgiela 
giellaovdáneami. Dieđuid vuođul čuožžila gažaldat: Mii dasto lea vuorddehahtti 
davvisámegiela oččodeaddji mánáid hárrái? Boahtte juhkosis geahčadan lagabui 
makkár ovdamearkkaid gávnnan guovtti davvisámegiela oččodeaddji máná gielas. 

5.		 Mánáidgiela ovdamearkkat dutkanmateriálas 

UiT Norgga árktalaš universitehtas álggahuvvui DASAGO (Davvisámegiel 
mánáid giellaovdáneapmi) dutkanprošeakta 2011:s. Okta prošeavtta váldo
áigumušain lea leamaš hukset giellačoakkáldaga mánáidgiela dutkama várás 
(gč. DASAGO-prošeavtta ruovttusiiddu)17. Mánáid giella lea báddejuvvon ja sin 
giellamateriála lea dasto transkriberejuvvon. Lea dát giellamateriála, man mun 
geavahan dán guorahallamis. 

Lean čađahan ohcama DASAGO mánáidgiela teakstačoakkáldagas (Baal ja 
earát 2016), mas lean geahčadan guovtti máná giellaovdamearkkaid. Lean válljen 
teakstačoakkáldaga nuoramus máná Bikká ja boarrásamos máná Nigá giella
ovdamearkkaid. Guktuid mánáid ovdamearkkain lean válljen guokte ahkeceahki. 
Nuoramus mánná Biggá lea materiála vuosttaš oasis aiddobeliid deavdán guokte 
jagi (2;0.27). Lean geahčadan Bikká giellaovdamearkkaid go son lea birrasii guokte 
jagi boaris (2;0.27)–(2;1.24) ja 11 mánu maŋŋil (2;11.1), ovdal go mánná deavdá 
golbma jagi. Boarrásamos mánná Nigá lea badjelaš golmmajahkásaš (3;4.13) go 
bádden álggahuvvui. Lean geahčadan Nigá giellaovdamearkkaid go son lea badje-
laš golbma jagi boaris (3;4.13)–(3;4.29), ja jagi maŋŋil go lea badjelaš njeallje jagi 
boaris (4;3.19). Ná dagan gokčan dihtii ahkecehkiid, mas máná guoktá vuordimis 
leaba goabbatge muttus biehttaleami oččodeamis. 

Go eaŋgalasgielat mánát geavahišgohtet biehttaleami, de sajáiduhttet álggos 
biehttalanelemeantta dadjosa ovdageahčái dan láhkai ahte dat lea buot ovdde-
mužžan cealkagis, muhto davvisámegielas biehttalanvearba oažžu leat cealkaga 

17	  DASAGO-prošeavtta ruovttusiidu: http://site.uit.no/dasago/korpus/

álggus, ja cealkka bissu ain grammáhtalažžan, nugo Ijäs (2011: 173) giellaovda-
mearkkain oidno:18 

(29)	  ii [leat Mumieadni]	 (2;1.7) 

(30)	  ii [oidno gal beana šahten]	 (2;6.25) 

(31)	  ii [dat mannange nu bures]	 (2;11.1) 

Gažaldat lea dalle vuhttogo Bikká ja Nigá gielas anafora biehttaleapmi (vrd. 
Dimroth 2010). 

5.1	 	Nuoramus máná Bikká giellaovdamearkkat 

Biggá ja Nigá geavaheaba guktot biehttaleami dadjamušaineaskka. Soai geava
heaba guovttelágan biehttaleami: aa ja i-.19

Bikká vuosttaš báttis (2;0.27) mánná geavaha a-hápmásaš biehttaleami (32) ja 
dán sáhttá dulkot jogo anafora biehttaleapmin, dahje muhtunlágan biehttaleami 
sadjedoalli elemeantan. Bikká boahtte ovdamearka (33) sulastahttá sakka anafora 
biehttaleami. Bikká vuosttaš báddái ii leat darvánan ovdamearka, mas mánná gea
vaha biehttalanvearbba i- (muhto gč. vuollekapihttala 5.3). Nuppi báttis gávdno 
ovdamearka (34), mas Biggá geavaha sihke a-biehttaleami ja i-. 

(32)	  a dáhta dohko. 	 Biggá (2;0.27)
	 ’Ii čága dohko.’

(33)	  a daal. 	 Biggá (2;0.27)
	 ’Aa, dá lea.’

(34)	  aa, ii dien! 	 Biggá (2;1.24)
	 ’Aa, ii dien.’

18	 Ijäs (2011: 173) ovdamearkkat (496), (498) ja (499) leat dás (29), (30) ja (31).
19	 Maiddái ollesolbmot geavahit anaforalaš aa biehttaleami. DASAGO teakstačoakkáldagas gáv

dnojit ovdamearkkat, main ollesolmmoš biehttala dán láhkai, ovdamearkka dihtii: «aa, guovža!» 
(giellaovdamearka lea vižžon Bikká čoakkáldagas; Baal ja earát 2016). 

Bikká ovdamearkkain gávdnojit ain 11 mánu maŋŋá aa (35) ja i- (36) biehttalan-
cealkagiin. Dál giellamateriálii leat lassin ihtán ovdamearkkat, maid jovssushámit 
livčče biehttalanvearbba ol. 1. persovdna in (37) ja ol. 2. persovdna it (38): 

(35)	  aa, čáskeran diesa dán.	 Biggá (2;11.1)
	 ’In, muhto cahkkehan dán.’

(36)	  manne de ii mana? 	 Biggá (2;11.1)
	 ’Manne dat ii mana?’

(37)	  mun i oainne. 	 Biggá (2;11.1)
	 ’Mun in oainne.’ 	

(38)	  don ii beassán. 	 Biggá (2;11.1)
	 ’Don it beassan.’

Dáin biehttalankonstrukšuvnnain (34), (36)–(38) Biggá geavaha dušše biehtta-
leami ol. 3. persovdna ii dahje i-, maiddái go ollesolbmo jovssushápmi livčče eará 
biehttalanvearbba hápmi, nugo in (37) ja it (38).  

Dát lea mielastan mearkkašuhtti, go buohtastahtán dán Ijäsa (2011) dutka-
mušain. Ijäsa dutkamušas biehttalanvearbba ol. 3. persovdna ii lea vuosttaš 
biehttalanvearba, mii máná gillii ihtá. Ilbmama rájes dat geavahuvvo jovssus-
hápmin (Ijäs 2011: 172–174). Dutkamušas boahtá maiddái ovdan ahte oččoda-
ladettiinis eará jovssushámiid, mánná muhtumin geavaha biehttalanvearbba ol. 
3. persovnna biehttalankonstrukšuvnnas eará jovssushámiid sajis, ovdamearkka 
dihtii dan láhkai ahte geavaha ii ol. 2. persovnna it sajis. (Ijäs 2011: 169, 170–172, 
176, 177–179.) 

Bikká giellamateriálas, man lean guorahallan dán artihkkalis, gávnnan aivve 
biehttalanvearbba ol. 3. persovnna ii ja i-. Konstrukšuvnnaid dáfus gávnnan 
preseanssa biehttalankonstrukšuvnnaid, ovdamearkka dihtii (32), (36), (37), ja 
maiddái preterihta biehttalankonstrukšuvnna, nugo (38).

5.2	 	Boarrásat máná Nigá giellaovdamearkkat 

Guorahallanáigodaga álggus boarrásat mánná Nigá geavaha standárdabieht
taleami i-biehttalankonstrukšuvnnain (39)–(42) ja maiddái aa ja áá, man dulkon 
anafora biehttaleapmin: 

(39)	  aa, da ii let dát	 Nigá (3;4.13)
	 ’Dat ii leat dát!’

(40)	  á-á, i i áiddo mannat dohto 	 Nigá (3;4.13)
	 ’Ii áiggo mannat dohko.’

(41)	  dies ii sáhte vázzit, á-á! 	 Nigá (3;4.27)
	 ’Dies ii sáhte vázzit!’

(42)	  a dia i la márfi 	 Nigá (3;4.29)
	 ’Die ii leat márfi.’ 

Ovttaidlogus Nigá geavaha biehttalanvearbba jovssushámi ol. 1. persovnna, nugo 
(43) ja (44). Báddenáigodaga álggus sus ii meinnestuva ol. 2. persovnna jovssus-
hámi buvttadeapmi (45), muhto go Nigá lea badjelaš njealjejahkásaš de lea báddái 
darvánan hápmi, man dulkon ol. 2. persovdnan (46). Ovttaidlogu 3. persovnna 
Nigá gal geavaha, nugo ovdamearkkain (47)–(49) oidno. Guvttiidlogus báddái 
darvána dasto gl. 2. persovnna biehttalanvearba, nugo (50), mii ii vel geavahuvvo 
biehttalankonstrukšuvnnas, muhto lea oktonassii. Giellamateriálas, man dássážii 
lean guorahallan, in leat vel gávdnan biehttalanvearbba máŋggaidlogu jovssus-
hámi. Nigá lea dattetge oččodišgoahtán máŋggaidlogu biehttalankonstrukšuvnna 
(51), mas son ml. 1. persovnna eat sajis geavaha ol. 3. persovnna hámi ii:

(43)	  mun in diere 	 Nigá (3;4.13)
	 ’Mun in dieđe.’

(44)	  eanni, manne mun in oaččo baadet? 	 Nigá (4;3.19)
	 ’Eadni, manne mun in oaččo lávggodit?’

(45)	  dan in ne done viedda telefon  	 Nigá (3;4.13)
	 ’Don it leat viežžan telefovnna.’

(46)	  […], ..iih sátte viežžat akto dohko..	 Nigá (4;3.19)
	 ’[…], ..it sáhte viežžat akto dohko..’ 

(47)	  son ii liiton dan 	 Nigá (3;4.13)
	 ’Son ii liikon dasa.’

(48)	  da ii lean lieddanan, da lei dalamas	 Nigá (3;4.29)
	 ’Dat ii lean liegganan, dat lei galmmas.’

(49)	  son ii satte dakkara borrat	 Nigá (4;3.19)
	 ’Son ii sáhte dákkára borrat.’

(50)	  ean	 Nigá (3;4.13)
	 ’Ean.’

(51)	  eh, jua, men min ii sátte dál nohkket	 Nigá (4;3.19)
	 ’Jua, muhto mii eat sáhte dál nohkkat.’

Materiálas oidno ahte Nigá lea oččodišgoahtán biehttalanvearbba persovdna-
gehčosiid ja biehttalankonstrukšuvnna. Nigá materiálas gávnnan preseanssa 
biehttalankonstrukšuvnna (43), (44), (46), (49), (51) ja preterihta biehttalankon
strukšuvnna (47), perfeavtta konstrukšuvnna (45) ja pluskvamperfeavtta kon
strukšuvnna (48).

Vaikko jovssushámit leat ilbman Nigá gillii, de son almmatge muhtumin 
geavaha ol. 3. persovnna ii dahje i- jovssushámi sajis (52)–(58), seamma láhkai 
go nuorabuš mánná Biggá, gean giellamateriálas in dán álgogeahčastagas leat gáv
dnan biehttalanvearbbas eará jovssushámiid. Dát sulastahttá dan, mii Ijäsa (2011) 
dutkamušas boahtá ovdan, ahte mánná muhtun áigodagain geavaha eará bieht-
talanvearbba go jovssushámi, dahje mánás lea muhtun áigodagain jovssushámi 
lassin bálddalasti biehttalanvearbba hápmi.

(52)	  ii ožžon mun 	 Nigá (3;4.13)
	 ’In ožžon mun.’

(53)	  mun i áiddo dáppe leahtet	 Nigá (3;4.27)
	 ’Mun in áiggo dáppe leahket.’

(54)	  die ii lean mun	 Nigá (3;4.29)
	 ’Die in lean mun.’

(55)	  mun i raba	 Nigá (3;4.29)
	 ’Mun in raba.’

(56)	  don i sáhte lieddanii	 Nigá (3;4.29)
	 ’Don it sáhte liegganit.’  

(57)	  i la appelsiinnat	 Nigá (3;4.29)
	 ’Eai lean appelsiinnat.’

(58)	  don ii lea bussen	 Nigá (3;4.29)
	 ’Don it leat vuodján bussiin.’

Go guorahalan Bikká ja Nigá giellamateriála, de vuohtán ahte guktot mánát leaba 
oččodišgoahtán standárdabiehttaleami. Dadjosiinniska geavaheaba a-hápmásaš 
ja i-hápmásaš biehttaleami, muhto ii goabbáge mánná geavat a-biehttaleami 
cealkaga siste, nugo dahkaba i-hápmásaš biehttalemiin. Dát čájeha sudno earuhit 
anafora biehttaleami ja standárdabiehttaleami. 

Nuorat mánná Biggá lea oččodišgoahtán biehttalankonstrukšuvnna ja 
son geavaha biehttalanvearbba ol. 3. persovnna hámi ii. Bikká ovdamearkkain 
gávnnan dušše biehttalanvearbba ol. 3. persovnna ii ja maiddái i-, dakko gokko 
ollesolbmogielas livččii eará jovssushápmi. Ovdamearkkat čájehit ahte boarrásat 
mánná Nigá lea oččodišgoahtán biehttalanvearbba persovdnagehčosiid. Nigá 
giellamateriála čájeha suge muhtumin geavahit biehttalanvearbba ol. 3. persovn-
na ii dahje i- jovssushámi sajis, muhto su giellamateriálas dat gávdno jovssushámi 
bálddalas hápmin. Nigá ovdamearkkain gávnnan preseanssa, preterihta, perfeavt-
ta ja pluskvamperfeavtta biehttalankonstrukšuvnnaid. 

Oppalohkái dulkon giellamateriála nu, ahte Nigá lea ovdánan guhkkelabbui 
biehttalankonstrukšuvnna oččodeamis go Biggá. Dát lea vuorddehahtti dan dihtii 
go Nigá lea boarrásat go Biggá. Miellagiddevaš lea maiddái dat ahte máná guoktá 
muhtumin geavaheaba eará biehttalanvearbba jovssushámi sajis, namalassii ii ja 
i-. Máná guoktá giellamateriálas gávdnojit maiddái ovdamearkkat, main biehtta-
lanvearba orru váilumin. 

5.3	 	Biehttaleapmi almmá biehttalanvearbba haga 

Bikká ja Nigá giellamateriálas gávdnojit moadde ovdamearkka main biehttalan-
vearba váilu. Guorahallanáigodaga álggus gávnnan ovdamearkkaid, main Biggá 
biehttala geavatkeahttá biehttalanvearbba. Ollesolmmoš jearrá Bikkás «Geas 
dákkár lea?» ja Biggá vástida nugo ovdamearkkas (59), seammás go šluvgá oaivvi. 
Seamma báttis báddejeaddji jearrá maŋŋelaš Bikkás «Na gii bat dá lea?» ja Biggá 
vástida nugo (60), masa jearahalli de kommentere «It dieđe?» Sullii 11 mánu 
maŋŋá darvána báddenmateriálii fas ovdamearka, mas biehttalanvearba váilu 
(61) ja masa jearahalli vástida «It gille dien»: 

(59)	  dieje.	 Biggá (2;0.27)
	 ’In dieđe.’ 

(60)	  diedse. diedse.	 Biggá (2;0.27)
	 ’In dieđe.’ 

(61)	  mu gille dán	 Biggá (3;0.24)
	 ’Mun in gille dán.’

Nigá biehttala maiddái biehttalanvearbba haga (62). Moadde beaivvi maŋŋá bád-
dái darvána ságastallan, mii nanne dán oainnu. Nigá dáhtošii vuolgit áhkus vissui, 
iige dáhtoše šat leat doppe gos dál lea. Son geavaha álggos biehttalanvearbba (63). 
Son geardduha cealkaga, muhto dán vuoru geavatkeahttá biehttalanvearbba (64), 
ja lasiha vel nuppi biehttalancealkaga (65), mas biehttalanvearba váilu, ovdal 
go ollesolmmoš olle vástidit. Maiddái báttis, mas Nigá lea boarrásabbo, gávdno 
cealkka mas biehttalanvearba váilu (66):

(62)	  mun áiddo dáinnjá. 	 Nigá (3;4.13)
	 ’Mun in áiggo dáinna.’ 

(63)	  mun i áiddo dáppe leahtet	 Nigá (3;4.27)
	 ’Mun in áiggo dáppe leat.’

(64)	  mun áiddo dáppe leahtet	 Nigá (3;4.27)
	 ’Mun in áiggo dáppe leat.’

(65)	  mun heiddo šat! 	 Nigá (3;4.27)
	 ’Mun in áiggo šat!’

(66)	  mun dieđe dos	 Nigá (4;3.19)
	 ’Mun in dieđe gos’

Eará gielain digaštallet leago mánáin molssaevttolaš infinitiivva muddu, vai leago 
baicce sáhka veahkkevearbbaid váilevaš dovddaheamis, nugo nolla veahkkevear-
ba hypotesas evttohuvvo (vrd. Wexler 1994; Harris & Wexler 1996; Boser 1997a; 
Boser ja earát 1992). Dát guoská davvisámegillii dan láhkai ahte biehttalanvearba 
lea veahkkevearba, ja sáhttá NullAux-hypotesa bokte báhcit jietnatkeahttá unna 
mánážiid gielas. Aitto dakkár dáhpáhusaid, mas biehttalanvearba váilu, lean dás 
ovdanbuktán Bikká ja Nigá giellamateriálas. Molssaevttolaš infinitiivva muttu 
hypotesas čuoččuhuvvo ahte mánáin leat váttisvuođat áiggi ja finihttavuođa dovd
dahemiin, ja dan geažil buvttadit summal infinitiivvaid finihtta vearbahámiid 
sajis (Wexler 1994; Harris & Wexler 1996). Davvisámegielas biehttalanvearbbas 
boahtá ovdan persovdna ja lohku, muhto áigi ii boađe ovdan biehttalanvearb-
bas. Jus dákkár muddu gávdno, de livčče dakkár ovdamearkkat nugo (67) ja 
(68) vuorddehahtti mánáid gielas. Dát máksá ahte livččii vuorddehahtti gávdnat 
ovdamearkkaid, main biehttalankonstrukšuvnnas livččii váldovearba infinitiivva 
hámis. Čuovvovaš ovdamearkkat eai leat mánáidgiela čoakkáldagas, muhto lean 
ráhkadan daid čájehan dihtii makkár cealkagat dát livčče:20  

(67)	  Manne dat ii mannat?
	 ’Manne dat ii mana?’

(68)	  Mun ii oaidnit.
	 ’Mun in oainne.’ 

Dán muttus in guorahallamisttán leat vel oaidnán giellaovdamearkkaid, main 
goabbáge mánná buvttadivččii dákkár cealkagiid. Dat ii mearkkaš dan ahte dákkár 
gielalaš ovdamearkkat eai gávdno, muhto daid ferte dutkat vuđolabbot. Buot 
standárdabiehttalancealkagiin Biggá ja Nigá buvttadeaba konnegatiivva hámi 

20	 Lean luoikkahan Bikká ovdamearkkaid (36) ja (37) ja lean molsun daidda konnegatiivva sadjái 
infinitiivva.

preseanssa biehttalankonstrukšuvnnain ja perfeavtta partisihpa hámi preterihta 
biehttalankonstrukšuvnnain, eabage infinitiivva. Go biehttalanvearba váilu, de 
soai almmatge buvttadeaba váldovearbba konnegatiivva hámi. Dát čájeha dan 
ahte máná guoktá duođai oaivvildeaba biehttalit. 

6.		 Hypotesat mánáid biehttaleami oččodeami 
birra 

Mánáidgielas biehttaleami dovddaheapmi lea dan mađe deaŧalaš olbmuidgaskasaš 
gulahallamii, ahte mánát dovddahišgohtet biehttaleami árrat. Ijäsa (2011) dutka-
mušas čielgá ahte sámegiela ja suomagiela oččodeaddji máná biehttalanvearba 
registrerejuvvo vuosttaš geardde go mánná lea badjelaš beannotjahkásaš (1;6.16) 
(Ijäs 2011: 172). Iežan ohcamis DASAGO mánáidgielčoakkáldagas čielgá ahte 
nuoramus mánná Biggá (2;0.27)–(2;1.24) biehttala guorahallanáigodaga álggus, 
ja dalle son biehttala a-hápmásaš biehttalemiin ja dakkár konstrukšuvnnaiguin 
main biehttalanvearba váilu. Toivainen (1997) suomagiela mánáid dutkamušas 
boahtá ovdan ahte mánát buvttadišgohtet imperatiivva ol. 2. persovnna hámi 
árrat, ja dát lea mávssolaš diehtu go hápmi lea konnegatiivva hámi homonymiija, 
mii geavahuvvo suomagiela ja sámegiela biehttalankonstrukšuvnnas. Toivainena 
(1997) dutkamušas čielgá maiddái ahte mánát oččodišgohtet iešguđetlágan bieht-
talankonstrukšuvnnaid árrat. 

Sámegiela hárrái Ijäsa (2011) dutkamuš čájeha biehttalanvearbba ilbmat árrat 
dutkojuvvon máná gillii, ja lea biehttalanvearbba ol. 3. persovnna hápmi ii mii 
ilbmá ovddemužžan. Dat geavahuvvo jovssushápmin ilbmama rájes ja muhtumin 
maiddái eará jovssushámiid sajis. Svonni (1993) dutkamuš čujuha seamma guvlui, 
danin go boarrásat mánát, geat orrot rahčamin gielain, dorvvastit biehttalan
vearbba ol. 3. persovdnii. 

Iežan ohcamis DASAGO mánáidgielčoakkáldagas gávnnan ovdameark
kaid, main guokte vuollel skuvlaahkásaš máná leaba oččodišgoahtán 
davvisámegiela biehttalankonstrukšuvnna. Boarrásat mánná Nigá geavaha 
eanet persovdnagehčosiid go nuorat mánná Biggá. Sudno giellaovdamearkkain 
boahtá maiddái ovdan ahte muhtumin geavaheaba ii dahje i- eará jovssus-
hámiid sajis ja dát doarju Ijäsa (2011) dutkamuša. Nigá lea oččodišgoahtán 
iešguđetlágan biehttalankonstrukšuvnnaid: preseanssa, preterihta, perfeavtta 

ja pluskvamperfeavtta konstrukšuvnnaid. Nuorat máná Bikká ovdamearkkain 
gávnnan preseanssa ja preterihta biehttalankonstrukšuvnna. Sihke Biggá ja Nigá 
buvttadeaba dakkár syntávssalaš konstrukšuvnnaid, main biehttalanvearba váilu.

Ovddit dutkamušaid ja mánáidgiela cealkkaovdamearkkaid vuođul čuožžilit 
golbma gažaldaga davvisámegiela biehttalankonstrukšuvnna oččodeami hárrái: 

1.	 Leago nu ahte biehttalanvearba lea vuosttaš veahkkevearba, man davvi
sámegielmánát oččodit? 

2.	 Sáhttágo biehttalanvearbba ovttaidlogu 3. persovdna ii doaibmat vuolgga
hápmin biehttalankonstrukšuvnna oččodeamis, ja sáhttágo dat leat dakkár 
hápmi, masa mánát dorvvastit biehttalanvearbba (eará) persovdnagehčo-
siid oččodettiin? 

3.	 Muhtumin mánát buvttadit biehttalankonstrukšuvnnaid, main biehttalan-
vearba váilu. Leago nu ahte biehttalanvearba lea báhcán jietnatkeahttá, nugo 
nolla veahkkevearba hypotesas čuoččuhuvvo, ja gávdnogo molssaevttolaš 
infinitiivva muddu biehttaleami oččodeami oktavuođas davvisámegielas? 

7.		 Loahpaheapmi

Dán čállosis lean ovdanbuktán man láhkai standárdabiehttaleapmi doaibmá 
davvisámegielas ja čájehan mo biehttaleapmi ilbmá guovtti vuollel skuvla-
ahkásaš máná gielas. Ovddit dutkamušaid ja DASAGO mánáidgielčoakkáldaga 
ovdamearkkaid vuođul lean hábmen golbma hypotesa biehttalankonstrukšuvnna 
oččodeami birra. Davvisámegiella lea erenomáš dan dáfus ahte biehttalanele
meanta lea veahkkevearba, mii sodjá, muhto spiehkasta eará veahkkevearbbain 
dan láhkai ahte áigi ja modus bohtet ovdan easkka dan vearbbas mii čuovvu 
biehttalanvearbba. 

Eará gielaid mánáidgiela dutkamušain čállet biehttaleami iešguđetge muttuid 
birra. Lea menddo árrat dán muttus ovdanbuktit sullasaš muttuid davvisámegiela 
biehttaleami oččodeamis. Ovddit dutkamušaid, mat gieđahallet davvisámegiela 
vearbahámiid ja biehttalanvearbba mánáidgielas, ja davvisámegiela mánáidgie-
la ovdamearkkaid vuođul, orru leamen nu ahte biehttalanvearba lea okta dain 

ovddemuš vearbbain, ja vuosttaš veahkkevearba, mii davvisámegiela oččodeaddji 
mánáid gillii ihtá. Orru maid leamen nu ahte ovttaidlogu 3. persovdna ii doaibmá 
vuolggahápmin biehttalankonstrukšuvnna oččodeamis. 

In leat dás guorahallan eará veahkkevearbbaid go biehttalanvearbba, earret 
go hui oanehaččat namuhan leat-vearbba vejolaš ilbmama kopulavearban, ovdal 
go geavahuvvo veahkkevearbagihpus. Modálavearbbaid oččodeapmi lea ain 
rabas gažaldat, ja maiddái dáid oččodeami sáhttá guorahallat biehttaleami ja 
veahkkevearbakonstrukšuvnnaid oktavuođas. DASAGO mánáidgielčoakkáldat 
lea ávkkálaš reaidu mánáid giellakártemii, man sáhttá geavahit veahkkevearbbaid 
guorahallamii, nugo dán álgogeahčastagas lean dahkan. 

Muđui lea gažaldat maiddái ahte mii dáhpáhuvvá dán guorahallama nuora
mus máná Bikká ja boarrásat máná Nigá giellaovdáneamis guorahallanáigodaga 
gaskamuttus, ja dát lea boahtte lávki biehttalancealkagiid oččodeami dutkamušas. 

Giitosat

Giittán vátnemiid ja mánáid, geat leat oassálastán DASAGO-prošektii ja leamaš 
mielde huksemin mánáidgielčoakkáldaga. Giittán maiddái buohkaid geat eará 
láhkai leat veahkehan mu dán čállosa ollašuhttimiin. 

How do North Saami children acquire negation?  
A preliminary appraisal of language acquisition

The acquisition of language has, hitherto, received relatively little attention in the 
field of Saami language research. This paper deals with the acquisition of negation 
in the North Saami language in children of pre-school age. The negation verb in 
North Saami is an auxiliary verb. Studies of child language in other languages 
show that the acquisition of auxiliaries can prove problematic for small children. 
The negation verb differs from other verbs and auxiliary verbs, in that it shows 
agreement in person and number, but has no indicator of tense or mood.

Using the DASAGO-corpus, I present examples on negation from the longi
tudinal language material of two pre-school North Saami acquiring children, 
Biggá (2;0.27) and Nigá (3;4.13).

A preliminary appraisal of the material reveals that both children have be-
gun to acquire negative sentences. As part of the conclusion of this paper, I put 
forward three hypothesese to explain how North Saami speaking children acquire 
standard negative construction of the language: 1. The negation verb is the first 
auxilliary that appears in North Saami speaking child language, 2. The third per-
son singular indicative form of the negation verb, ii, functions as a default form 
in child language, 3. There might be a stage in North Saami children’s language 
acquisition in which the negation verb is omitted.

Keywords: North Saami, child language, acquisition, negation, syntax, auxiliaries

